上海市书法家协会书法篆刻考级命题参考
软笔书法（成人）9级
1、王灣《次北固山下》 
客路青山外，行舟綠水前。潮平兩岸闊，風正一帆懸。
海日生殘夜，江春入舊年。鄉書何處達？歸雁洛陽邊。
2、杜甫《旅夜書懷》
細草微風岸，危檣獨夜舟。星垂平野闊，月湧大江流。
名豈文章著，官應老病休。飄飄何所似，天地一沙鷗。
3、杜甫《春夜喜雨》 
好雨知時節，當春乃發生。隨風潛入夜，潤物細無聲。
野徑雲俱黑，江船火獨明。曉看紅濕處，花重錦官城。
4、許渾《早秋》 
遙夜泛清瑟，西風生翠蘿。殘螢棲玉露，早雁拂金河。
髙樹曉還密，遠山晴更多。淮南一葉下，自覺老煙波。
5、于良史《春山夜月》 
春山多勝事，賞翫夜忘歸。掬水月在手，弄花香滿衣。
興來無遠近，欲去惜芳菲。南望鳴鐘處，樓臺深翠微。
6、張籍《夜到漁家》
漁家在江口，潮水入柴扉。行客欲投宿，主人猶未歸。
竹深村路遠，月出釣船稀。遙見尋沙岸，春風動草衣。

